
КУВАЛДАМЭТРЫЧНАЯ ФУНДАМЭНТАЛЬ 
 
Паглядзеце за далягляда лінію: 
там стаю ў даліне я, алюмініевы 
касьцяк – 
крыху наўскасяк, 
але электрагірляндамі аплецены. 
Можаце пачапіць на мяне сьцяг, 
патапіць мяне ў барабаннай квецені. 
Хай дзьме віхор 
па-над вежамі драпежных гор! 
Я ілбом лавіў зь неба гантэль, 
я бадаў калёны белай капітэль, 
імхом зялёным я засеяў сталь – 

вось вам мая 
кувалдамэтрычная фундамэнталь, 
мая квадрасфэрычная лябірынталь! 

 
Іскра скразьняковая зьнікае над горадам, 
падвешаным дагары 
за шнуры бікфордавы, 
быццам меч дамоклаў  
над пятой ахілесавай. 
Жыхарам прамоклым 
усё ад страху здаецца бэзавым 
у гэтым летаргічным траньсе 

транспарантнай літургіі, 
у гэтым хірургічным пасьянсе 

транспартнай мэталюргіі, 
дзе дакладна падагнаная 

да кожнай дэталі дэталь – 
вось вам мая 
кувалдамэтрычная фундамэнталь, 
мая экзаскапічная манумэнталь! 

ГОРНЫ ТЭХНАПЭЙЗАЖ 
 
 
Дарога –  

сьпіраль  
разьбы  

балта  
гары. 

Едзе-едзе  
     машына 

       па ёй,  
    

абмінаючы 
пясчаныя  

    заносы  
   й каменныя  

         
абвалы – 

іржу  
 сьпіралі 

разьбы  
балта  

гары. 
Пракладка  

        туману  
           нанізана, 

гайка  
  аблокаў  

      накручана 
 
 
 

 
на гэту  

сьпіраль  
 разьбы  

балта  
гары. 

З хмары – 
      масьлёнкі – 

            падаюць 
дробныя  

    кропелькі  
         дожджыку – 

змазка  
сьпіралі  

разьбы  
балта  

гары. 
Гэтым  

 балтом  
  гары, 

гэтай  
гайкай  

аблокаў, 
гэтай  

пракладкай  
         туману 

прымацоўваецца  
     неба  

  да зямлі. 

ПРА КАРЛСАНАЎ 
(І НЕ ПРА АДНАГО, А ПРА МНОГА-МНОГА) 
 
Зубамі, разьетымі карыесам, 
кусаючы срэбныя хмары, 
ляцелі па небе Карлсаны. 
А можа, ляцелі Ікары. 
 
Ці крылы ў іх, ці прапэлеры, 
ці тое й другое разам... 
Ляцелі яны ды рыпелі ры- 
сорамі непадмазанымі. 
 
З упартасьцю камсамольскаю 
яны адляталі ў вырай. 
Было ў іх штосьці анёльскае, 
поўнае велічы й міру. 
 
Аўтобусамі “Ікарусамі” 
запоўненыя магістралі. 
 
А ў небе – Ікары і Карлсаны 
лятуць у бязмежныя далі. 

* * * 
 
Сакавітае сакавіцкае сонца 
сакатала ды скокала 
скокала ды сакатала 
крамяністыя косы купала 
ў вадзе талай-талай 
небасхіл на сабе катала 
над вадой талай-талай 
Навакольле было спавітае 
салодкімі промнямі самавітымі 
смарагдавай сакрамэнтальнасьці 
Сакавітае сакавіцкае 
ўсіх паіла стракатымі сокамі 

* * * 
 
Трыбуна – века вока вэлатрэка, 
што пазірае коса ў небасхіл. 
І вам раскажа лавак картатэка, 
хто і адкуль, калі і з кім тут быў. 
 
Па кожнай лаўцы тут прайшоўся ножык, 
увекавечыўшы гаспадара. 
Сюды пускае сонца – жоўты вожык – 
іголкі-промні, быццам на экран. 
 
Калі ж сьцячэ сьвятло праменных рэкаў, 
пачне сьвяціць сярод начных чарніл 
пражэктар – вейка вока вэлатрэка, 
што пазірае коса ў небасхіл. 
 
1995 г. 

КРОПЛЯ ВАДЫ 
 

Як ярка 
гарыць у кастры транспарант! 

І робяцца попелам 
словы былога дэвізу... 

О, кропля вады! 
Дай кветцы энэргіі квант! 

Зваліся 
калі ўжо ня зь неба, 

ня з дуба, 
дык проста з карнізу! 

 
А кветкі ня зьменяць 
ніколі газон на вазон. 

Ня зьменім і мы 
ні на банк, 
ні на танк 

сваю родную хату. 
Цягнік не пайшоў – 

цягнік паляцеў пад адхон. 
А неба блакітны кісель 

напаўняецца шэраю ватай. 
 

Над ярам адным 
увысь уздымаецца крыж, 

а ў яры другім 
пануе бязладзьдзе ды вэрхал. 

А кропля вады 
заўжды 

на зямлю пасылаецца Звыш, 
бо падае кропля 

ня зьнізу, 
ня збоку, 
а зверху. 

 
Я ў полі ня воін, 

бо воін у полі ня я. 
Я помнік пастаўлю 

таму, хто мой верш зразумее. 
Праз атамы дыму, 

якія глынае нябёс вышыня, 
Свабода ляціць 

на крыле папяровага зьмея. 
 

1995 г. 

ПЕРШЫ СЬНЕГ РОБІМ САМІ 
 
Прапушчу скрозь пальцы я 
белы парашок 
карбанату кальцыю. 
Дзьмухне вецярок. 
Белыя часьцінкі 
паляцяць з вакна, 
быццам бы сьняжынкі, 
і асядуць на  
шэрых тратуарах, 
сьцёкавай вадзе, 
на вясёлых тварах 
радасных людзей. 
Я расьцісну пальцы. 
Дзьмухне вецярок, 
завіруе ў вальсе 
белы парашок. 

* * * 
 
Узьняўшыся духам над пухам і прахам, 
з размаху адкінуўшы дзьверы бараку, 
глыбей удыхнуўшы вясновыя пахі, 
пачуеш, што кажа нябесны аракул. 
 
А недзе ў зямлю забіваюцца палі, 
штораз замяняючы грукат курантаў. 
Цкуюцца ланцужныя мопсы-трамваі. 
З-за фабрыкі выпаўз жалезны тарантул. 
 
Твой цень, захістаўшыся, грукнецца долу, 
прабіўшы асфальт шасьцітонным цяжарам. 
А ты падфутболіш вядро талуолу, 
разьліўшы бэнзын пад нэонавай хмарай. 

МАТЭМАТЫЧНАЯ МЯСАКРУТКА 
 
     x2+y2+z2=R2 

 
Я ў прастору бяздоннага неба гляджу... 
Я ўвесь зрэзаны  

бісэктрысамі. 
Не іду,  

не стаю,  
не ляжу,  

не сяджу – 
я ў нахіленую прызму ўпісаны. 
 
Навакол –  

апафэм,  
асымптот,  

мэдыян 
непралазныя нетры страшэнныя. 
І засек мяне кут у сто шэсьць радыян 
вастрынёю халодна-каменнаю. 
 
Каб другая якая пара  

         была, 
дык ня ўпісаны ў прызму цяпер  

            быў бы я. 
Я наскрозь прагіпэрбалены  

парабалай, 
я наскрозь прапарабалены  

гіпэрбалай. 
 
І стачылі мяне, быццам бы  

чарвякі, 
з галавы аж да ног  

     сінусоіды. 
Мяне рэжуць актаэдры,  

як цесакі, 
мяне паляць агнём  

     тангенсоіды. 
 
І праведзеная  

           праз сэгмэнт  
      вэртыкаль 

скаланула мяне  

              і кантузіла. 
І звіло,  

і скруціла мяне  
ў сьпіраль, 

і трыкутнікам  
             згіпатэнузіла. 

 
І на волі б, напэўна, цяпер  

быў я, 
каб якая другая пара  

         была. 
Я наскрозь прапарабалены  

гіпэрбалай, 
я наскрозь прагіпэрбалены  

парабалай. 
 
І цыліндар  

дыямэтрам  
мэтраў у дзьвесьце 

на ўсёй хуткасьці коціцца,  
быццам трамвай, 

каб у блін распляскаць мяне  
мігам на месцы, 

ну а рэшткі мяне  
змые лічбаў ручай. 

ТАЙНА ТАЙНАЎ 
 
Таямніцы таемнасьць ёсьць тайна тайнаў. 
Ты спасьцігні яе. Прыгледзься: як файна 
сузіраць прыгажосьць роднай флёры й фаўны! 
Водар кветак ударыць прыемным накдаўнам, 
ты ўпадзеш на траву пасьля першага ж раўнду 
і пачуеш сапеньне кратоў з андэграўнду, 
сьвіст стралы, што пранеслася з луку кентаўра, 
каб на лузе зваліць напавал дыназаўра. 
 
Тут згубілася нашай плянэты ўскраіна, 
не кранутая плугам і колам камбайна. 
На гары залатой – не чуваць стуку кайлаў. 
На нябёсным дысплэі – зьмена воблачных файлаў: 
баваўняныя слонікі сьцелюцца плаўна 
над трапічнаю рэчкай, гарачай, як саўна. 
Не ступала нага з часу Авеля й Каіна  
па палях небакрайных, па расе жыцьцядайнай. 
Удыхні ў сябе сьвежасьць духмянага ляўру – 
хай дашчэнту прасякнецца ім твая аўра. 
Звышсусьветная сіла – няспынны рух Броўна – 
завіруе чароўна, залюляе бясслоўна. 
Ці вярнуся адтуль? Мне ўсё роўна, 
ўсё роўна. 

* * * 
 
Я лётаю неўтаймаваным вясёлым полтэргайстам, 
гуляючы ў хованкі з подыхамі шумлівых вятроў; 
я гарэзьліва цягаю паветраных зьмейчыкаў за хвасты 
і лагодна гладжу супраць поўсьці калматыя аблачынкі; 
зрэдчас я спускаюся ніжэй – да гораду – 
і бессаромна заглядаю ўва ўсе адтуліны, 
імкнуся навылёт праз утульныя жылыя карпусы 
камфартабэльных раёнаў шматпластовага мэгаполісу. 
Я выдзіраю з забур’янелых пакінутых доўгабудоў 
іржавыя сталёвыя штыры; 
калі злачынцу ўдарыць імі пяцьдзесят разоў па пятках, 
яго можна лічыць пакараным. 
Але я не хачу нікога чапаць, 
бо ніхто ня здольны зачапіць мяне. 
Я палячу да бліжэйшага высакавольтнага слупа 
і павісну на правадах уніз безгалоўем, 
удыхаючы іскрысты водар дэзадаранту “Вясна”. 

МАГНЭТЫЗМ 
 
магнітная хваля прайшла праз мяне  
магутная хваля магнітная 
магнітная хваля магутная 
яна прапусьціла сябе праз мяне 
і адарвала кавалак мяне 
ад мяне 
і прыляпіла кавалак мяне 
да сябе 
 
магутная хваля глынула мяне 
магнітная хваля магутная 
магутная хваля магнітная 
яна прапусьціла мяне праз сябе 
і адарвала кавалак мяне  
ад сябе 
і прыляпіла кавалак мяне 
да мяне 
 
і вось я магнітны 
і вось я магутны 
і вось я прайду 

праглыну 
прапушчу 
адарву 
прыляплю 

 
 
 



 
16 

HUMUS 
 
Каб лётаць у тоўшчы зямлі, 
патрэбны жалезныя крылы, 
у якіх замест пер’я – пілы, 
што рэжуць тоўшчу зямлі. 
 
Каб лунаць у тоўшчы зямлі, 
неабавязкова быць лёгкім ды бязважкім 
і ведаць на памяць фігуры вышэйшага пілатажу, 
неабавязкова браць з сабой парашут 
з разьлікам на тое, што галава будзе дакранацца 
да зямной паверхні раней за ногі. 
Лепей ужо захапіць запасное тулава! 
Вось расплюшчыш вочы – і адчуваеш, 
што заблытаўся ў павуціньні, 
толькі замест нітак – спляценьні дробных карэньчыкаў 
з ружовымі землянымі чарвякамі. 
Увогуле, верхні пласт глебы 
вельмі густа населены рознымі мікраарганізмамі. 
Іх нават можна пабачыць, 
калі яны пачнуць запаўзаць за памідоры вачэй 
ды скакаць па зрокавых нэрвах. 
І тады ты адчуеш сябе лішнім 
сярод гэтай высокамалекулярнай масы 
прадуктаў распаду арганічных рэшткаў… 
 
Каб лётаць у тоўшчы зямлі, 
патрэбны жалезныя крылы, 
патрэбна магутнае рыла – 
даўжэзны лыч адмысловы, 
лыч не сьвіны, а сьвінцовы, 
акраплёны вадою сьвянчонай, 
разьведзенай з ацэтонам – 
каб лётаць у тоўшчы зямлі… 

ВЯСНОВЫ ВЕЦЕР 
 
Вясновы вецер у маёй галаве 
ўвайшоў у стадыю нічоганеўсьведамленьня 
Каханьне праляцела птушкай вакол мяне 
і села на пахілым дрэве 
 
Вецер перабіраў карчалапісты клявэсын 
чорных галінаў 
У суседнім двары 
развалілася старая галубятня 
 
Дах неба апускаецца ўсё ніжэй 
і хутка можна будзе весела забрахаць 
і адкусіць ад яго кавалачак 
памерам з паліраваны карунд 
 
Надыходзіць час калі разьвязваюцца марскія вузлы 
на зьвілінах нашых мазгоў 
Я падуладны пачуцьцям 
якія мараць быць падуладнымі мне 
 
Я сьніў расколаты мікрасусьвет 
і зь цікаўнасьцю заглядаў у ягоную расколіну 
трыкутным вокам што выплыла з-за дзьвярэй 
і выдыхала зь сябе празрыстыя песьні 
 
Ідучы па гетынаксавым мосьце 
адчуваю 
як ногі мае робяцца 
паралёнавымі 

УСЕПРАНІЗЬЛІВАЯ ІЛЮМІНАЦЫЯ  
НАД ГАЛАВАКРУЖНАЙ БЭТОНАМЯШАЛКАЙ 
 
Стрэлы промняў ліліся з разэткі 
цераз грані аргонавай прызмы. 
Зіхацелі нэрвовыя клеткі 
фасфарычнага арганізму. 
 
Фэерычнага фаервэрку 
фіялетавыя фантаны. 
Лямпы, лазэры, лінзы, люстэркі 
адбівалі агонь апантана. 
 
Шпаркі ток прапаўзаў па антэнах, 
што тырчалі ў ста экзэмплярах. 
П’яны ток разьліваўся па венах, 
па артэрыях і капілярах – 
 
чорна-белых і каляровых, 
проста круглых і васьмігранных. 
У прабірцы дзьвюхсотлітровай 
ясна панна прымала ванну. 
 
Ясна панна прымала ванну 
ў віраваньні бэтонамяшалкі 
ў неабсяжным замілаваньні – 
пазайздросьцілі б ёй русалкі, 
 
пазайздросцілі б аквалянгісты, 
што ныраюць у рэчку ля шлюзаў 
у ваду, амаль што празрыстую. 
Пазайздросьцілі б нават музы, 
 
што заўсёды ў паветры ляталі 
ды няспынна шукалі паэтаў. 
Пазайздросьцілі б воблакі й далі, 
пазайздросьцілі б людзі й сусьветы. 

ПУП НЕБА 
 
Я не хачу быць пупом зямлі. 
У зямлі й безь мяне хапае пупоў. 
Я хачу быць пупом неба. 
Паветранай ямай і чорнай дзіркай 
быць я хачу. 
Там болей волі, 
болей свабоды 
там. 
 
Уявіце: 
я, 
і мае пупы, 
і пупы пупоў маіх 
глядзяць на вас  
зь неба. 
Ніхто не схаваецца  
ад іхняга пільнага позірку. 
Не, гэта не я раствараюся ў аблоках – 
гэта аблокі размываюцца ўва мне! 
 
Цяпер 
кожны, хто патрапіць 
пальцам у неба, 
патрапіць у мяне, 
і ў мае пупы, 
і ў пупы пупоў маіх 
трапіць ён, 
а я нават не адчую. 
 
Што? 
Вы ня верыце ў маё 
     ЎСЕПУПЕЙШАЕ ПУПСТВА, 

            у маё 
             НАЙПАЎНЕЙШАЕ  
НАЙПУПОЎНЕЙШАЕ ПУПЕЙСТВА, 

            у маё  
    АРХІПУПОВАЕ АПУПЕНСТВА? 
 
Тады спытайцеся ў таго, 
Хто зламаў палец аб неба. 

* * * 
 

Я слухаў музыку, 
прыклаўшы вуха 

да слоіку, 
у які патрапіла муха. 

 
А потым муха 

выскачыла й паляцела. 
А слоік застаўся – 

пустое, 
халоднае, 
бяздушнае 

цела. 

* * * 
 
Як захачу – у іншы бок 
матор эпохі закручу. 
Часы пазмотваю ў клубок. 
Канцы з пачаткамі злучу. 
 
Я прагну стромкай крывізны. 
Я збочу зь лініі прамой. 
Галяктык паралельных сны 
перасяку паміж сабой. 
 
Сьвет – абаранак, 
а я – дзірка. 
Бясконцасьць – я. 
Сусьвет – часьцінка. 
 
Сусьвет – адзінка, 
сам я – нуль. 
Мяне няма, 
і я паўсюль. 

ТРАМВАЙ 
 
Трамвай зацяжарыў натоўпам народу, 
а дзьверы ніяк адчыніцца ня могуць. 
Напэўна, ня хопіць на ўсіх кіслароду – 
тым больш, што для ног не хапае падлогі. 
 
Народ зашумеў у трамвайных вантробах – 
сярдзіты, нэрвовы натоўп немаўлятаў. 
У спадчыну ён атрымае хваробу 
і зробіцца вэнджаным паўфабрыкатам. 
І выйдуць на сьвет чалавекамашыны, 
і выхлапам будуць атручваць прыроду... 

 
Спыніўся трамвай па тэхнічных прычынах, 
і адбыліся заўчасныя роды... 

У ЧАКАНЬНІ АМНІСТЫІ 
 
Прырода ў нас канфіскавала лета, 
і ў восеньскай турме заселі мы. 
А нас прыгаварылі да зімы... 
І сонца стала меднаю манэтай. 
 
Накрыла нас зіма халоднай руляй, 
што засталася зь леташняй вайны. 
Пад градам ледзяных і сьнежных куляў 
чакаем мы амністыі вясны. 

НА ПЕРАЕЗЬДЗЕ 
 
Узьняўся ўгору пылу легіён. 
Дзьме вецер наўздагон антыцыклёну. 
Павольна робіць цягніку паклон 
шлягбаўм бел-чырвона-бел-чырвоны. 
 

Цячэ з затоеных мясьцін 
па бальшаку рака машын, 
а іх гудкі сьпяваюць арыі 
аб папярэджаньні аварыі. 

 
Грукочуць цягнікі туды-сюды, 
насустрач пасажырскаму – таварны. 
І рэйкам паралельны правады, 
слупы плятформе пэрпэндыкулярны. 
 

Цячэ з насычаных крыніц 
па правадох паток часьціц, 
а ў вокнах адзінокай станцыі 
ўсё зелянеюць традэсканцыі. 
 
1995  

КАРЭКТАР СЬНЕГ 
 
У рыхла-белай гурбістай газэце, 
што разгарнулася абрусамі па бруку, 
у час, калі ўсе птушкі на дыеце, 
карэктар Сьнег шукаў памылкі друку. 
 
Працуе дзень і ноч амаль няспынна 
друкарскі незмаўкальны наш станок, 
што пакідае кожную хвіліну 
адбіткі шын,  

лыж,  
лап  
і ног. 
 

Вось так зіма нас робіць друкарамі: 
ці то язда, 
ці то хада, 
ці бег. 
Ды нашы ўсе радкі перабірае 
і беліць начыста 
карэктар Сьнег. 
 
Ён пад станка прыглушаны стук-грукат, 
трымаючы пушысты белы пэндзаль, 
замазаў дужа шмат памылак друку... 
 
Дык, можа, не карэктар ён, 
а цэнзар? 

ЛЫЖНЯ ЗАВЕ! 
 
Намажу для дэзынфэкцыі 
я свае скальпелі-лыжы, 
каб імі зрабіць рэзэкцыю 
сьнежна-іскрыстай грыжы. 
 
Буду ўводзіць ін’екцыю 
шпрыцамі лыжных палак 
і накрэсьлю праекцыю 
паміж пухлінамі звалак. 
 
Вось вам – 
зімовай прыроды кавалак! 

ВОСЕНЬСКІ КАКТЭЙЛЬ 
 
Гарадзкая плошча – гэта настолькі ёмістая міска,  
каб у падножжа яе сьценак шматпавярховых, 
каб на яе дне асфальтаваным  
неба з дапамогай міксэру ўрагану  
кактэйль узьбіла, згатавала  
з вады сырой дажджавой, а таксама  
лісьця, сьмецьця, пяску ды іншых смачных дабавак!  
 
Як прыемна будзе  
доўгім глоткам калектараў  
выпіць асеньні кактэйль вятроў  
і дажджоў! 
 
1995 г. 

ЛЫСЫЯ ЧАРАПЫ ТАЛЕРАК 
 
Нядзеля 
перакрэсьлена рысамі: 
настаў панядзелак. 
І зьзяюць 
шчарбатыя, лысыя 
галовы талерак. 
А лыжкі 
на іх накладаюць 
парыкі з вэрмішэлі 
дзеля таго, 
каб 
        неўзабаве 
згалілі відэльцы 
іх 
     густую 
кудзелю. 
 
14 лістапада 1995 г. 

ЛЕДЗЯНАЯ СКІВІЦА 
 
Выскаліў дах сваю верхнюю сківіцу, 
выставіў іклы свае ледзяныя. 
Толькі дарма: хутка сківіца скінецца, 
бо кожны зуб ужо вые і ные. 
 
Што за надвор’е!?!... 
У сонейка мара ёсьць – 
мара, якую ўжо зьдзейсьніць пара: 
каб падтачыў іклы гэтыя карыес 
ды каб падгнілі яны, абламаліся 
і паляцелі на глебу двара. 
 
Выскаліў дах сваю верхнюю сківіцу, 
выставіў іклы свае, ды дарма: 
верхняя сківіца хутка ўжо скінецца, 
сківіцы ніжняй наогул няма! 

МІНУЛАЕ ПАД АСФАЛЬТАМ 
 
Шырокаю стужкай асфальт расьсьцілаецца 
пад подыхам выхлапных завірух. 
Час пік настае – і амаль не спыняецца 
машын і грамадзкага транспарту рух. 
 
Гэта вуліца шумная, вуліца новая – 
па сучасных дамох гэта добра відаць, 
бо яны ўсе бэтонныя, шматпавярховыя, 
і здаецца – іх шмат, калі іх толькі пяць. 
 
Разнастайныя колеры скачуць, зьліваюцца: 
і агні сьветлафораў, і фары машын, 
і рэклямы нэонавыя, што ўключаюцца 
тут, на фоне звышяркіх звышмодных вітрын. 
 
Гэта бачаць ня ўсе. Але мала хто ведае 
(і, напэўна, ня ўсе будуць знаць надалей), 
што пад тоўшчай асфальту на вуліцы гэтае 
брук адвечны схаваўся ад нашых вачэй. 
 
А здаецца, што вуліца новая... 
 
8 студзеня 1995 г. 

* * * 
 
Над дуплавокім шрубаствольлем 
калейдаскопілася лісьце, 
і ветрахвалям сярод гольля 
не заміналі мелі плысьці. 
 
Сплялося павуцінадроцьце. 
Сырэніць тонка камарэча. 
А дождж зямлю пракулямёціў, 
шляхі збалоціўшы макрэчай. 
 
Ды дзень у заўтра звалацужыў, 
вакол разьліўшы цемрамор’е. 
Зацыфэрбляцілася лужа, 
адлюстраваўшы іскразор’е. 

ВЫСПА 
 
Акупіруе ціхую выспу 
артылерыя рыфаў і скал. 
У падводнай празрыстай калысцы 
тоіць ток белы скат-зубаскал. 
 
Уздымаюцца скалы, як скулы. 
У падножжа іх – глей, нібы гель. 
Вылятаюць, як кулі, акулы 
і сьвідруюць гарбатую мель. 
 
Неба горкія сьлёзы пускае, 
бо худы аднавокі маяк  
да яго доўгі нос прыціскае, 
як наган да ахвяры маньяк. 

ПЛЮМБІКОН 
 
катамаран  майго  позірку  плавае   па  вэртыкальнай  
паверхні  кінэскапічнага  возера   што   пераліваецца  
хвалямі растраў  Я спускаю  з палубы  сеці  й  лаўлю  
інфармацыю   трымаючы    сьпінінг   дыстанцыйнага  
кіраваньня   а  сам  я  туды  нырнуць  ня  здольны  бо  
паверхня пакрыта шклом  нібыта  нафтавай  плеўкай  
якую  разьліў  самы  сапраўдны  катамаран  у самым 
сапраўдным моры  Але што там   у глыбіні  пра  гэта 
я чуў ад тых хто здольваў ныраць туды не з паверхні  
а наадварот са дна населенага электрычнымі вуграмі  
высокага напружаньня Там уладарыць падводны цар  
      Плюмбікон і яго дачка Яе Высакавольтнасьць  
           прынцэса Тэлевізія яна кліча нас у свае  
                 палацы і нават плеўка  шкляной  
                        роўнядзі не замінае нам 
                                 ператварацца з  
                                    вадалазаў у  
                                     тапельцаў 

у   і   п 
     н   р 
г   ф   а 
л   а    с 
ы   р   т 
б   м   о 
а   а    р 
ч   ц   ы 
э   ы   ш 
з   й    ч 
н   н   ы 
ы   ы  ... 
м   м  ... 

 
1998 г. 

* * * 
 
Падае мячык нязлоўлены 
на дол, туманом ахутаны. 
Падзеньне яго абумоўлена 
вядомым законам Ньютана. 
 
А потым, ударам падкінуты, 
ён зноў падлятае весела, 
і зноў б’ецца лбом аб гліну так, 
як член дэструкцыйнай канфэсіі. 
 
Хоць сам нарадзіўся няўмекам ён – 
без розуму, рук і сэрца, 
ды зноў яго кліча некуды 
таемная сіла інэрцыі. 

ВОДАПРАВОД 
 
За дзьвярыма з надпісам  
     “Цеплавузел” 
цягнецца даўжэзная труба, 
нібы цягне шыю горды бусел, 
ці быццам бы раскінула 
      гальлё сваё вярба. 
 
А наверсе – перакрыцьці родныя. 
Там – мой дом, а я – яго жылец. 
О, труба, труба водаправодная! 
Дзе ж пачатак твой  
       і твой канец? 
 
27 ліпеня 1996 г. 

НАПІЛЬНІКІ 
 
Сьцяжынка, усыпаная жалезкамі. 
Чорны нядоены паравоз. 
Раўніна, уторканая стамескамі. 
Ліняе на павадку пыласос. 
 
Сьнегапад шарыкападшыпнікаў 
дыстыляцыяй абдае. 
Разгойдваецца зямля пад шыбенікамі, 
пазначанымі А, Б, В, Г, Д, Е. 
 
Адкрый для сябе гэты бразгат 
сьцяны аб бітон з малаком. 
Пачуй гідраўлічную казку 
аб інтымным жыцьці малаткоў  

і цвікоў. 

ЛІТРЫ ЛІТАР 
 
Ня дождж  

на хвошч,  
на глог,  

на мох  
ляціць,  

шуміць.  
Ня кроплі  

сыплюць, 
А літры  

літар – 
 уніз, 

 на ліст  
паперы  

памерам  
пятнаццаць  

на дваццаць. 
Усякі  

такі  
лісток –  

сьцёк  
літраў  

літар  
у мора  

твораў. 
Ня будзе  

брудзіць  
мора  

гора,  
бо хутка  

скруціць  
гора  

змора! 

* * * 
 
Скачу з сачком, 
ганяю матылькоў 
па замініраваным полі. 
Я на кані,  
і звон маіх падкоў 
гульліва раздаецца ў навакольлі. 
 
Нястрымных гукаводараў  
фантан 
у нос мне стрэліў. 
Я падаю. 
мяне зьядае дурнап’ян. 
я патанаю ў пустазельлі. 

* * * 
 
Ты сьцякла 
зьмяістаю вадою 
з пазванкоў 
крыштальнай жырандолі. 
Ты плыла 
па сонечным пакоі 
і хацела 
вырвацца на волю. 
 
Сьвет нагадваў  
атам у разрэзе. 
Срэбнай пены 
набягалі хвалі. 
Толькі вочы 
патаналі ў сьнезе, 
толькі сьцены 
волі не давалі. 
 
Зіхатлівы 
бег наперагонкі 
разальецца 
сьмехам па-над гаем. 
Я блукаю 
ў трох бэнзакалёнках, 
у рамонках 
я сябе губляю. 
 
З дапамогай  
вежавага крану 
з шэрхлых блёкаў 
жалезабэтону 
я ляплю 
акрыленую панну, 
я ствараю 
новую мадонну. 

* * * 
 
Я сяду за Пульт Кіравання Галяктыкай 
і адсяку сабе рукі. 
Няхай усе ведаюць, 
што такое Свабода! 

ПЛЯМЫ 
 
Горнуцца аблокі  
да блёкаў чорных плітаў  
ашчэпкі тэксталіту  
змываюць вадасьцёкі 
 
з прапэлеравай пальмы 
распырскваюцца плямы 
над бляклымі палямі 
дрыжаць глухія залпы 
 
барвовая паляна 
садзьмула зь неба зоры 
за зграяй інфузорый 
плыве лімнакалянус 
 
у ломкім цэляфане 
каралявых арэляў 
спакусьліва гарэлі 
лілейныя фантаны 
 
сьвятло пунсовых фараў 
застыгла ў сініх кроплях 
і толькі чуўся воклік 
фарфоравых фанфараў 

МЫ – НЕ ТАКІЯ... 
 
 
Прамой шарэнгай 
яны паўсталі 
і нам сказалі: 
“Мы – ваша зьмена!” 
 
Мы паглядзелі: 
яны ўсе зьзялі, 
яны палалі 
і зіхацелі, 
 
бо залатыя  
рукі мелі, 
што аж гарэлі. 
У нас – ня тыя! 
 
Яны стальныя  
нэрвы мелі, 
што аж зьвінелі. 
У нас – ня тыя! 
 
Ну а мазгі іх 
бы медзь блішчалі 
ды нас зьдзіўлялі: 
у нас – ня тыя! 
 
Яны – другія, 
бо мы ня зьзяем. 
Куды нам... Знаем: 
мы – не такія! 
 
 

Напэўна, будзе  
росквіт сусьвету: 
прыйдуць на зьмену  
яркія людзі! 
 
“Ня людзі гэта! 
Вы не ўгадалі. 
Яны – з дэталяў 
і з элемэнтаў”, – 
 
сказаў вучоны 
нам, кібэрнэтык 
з жывым імпэтам: 
“У іх – маторы! 
 
І іх вам 
не дагнаць ніколі: 
ім лёгка здолець 
любое ліха. 
 
І лепш ні ў кога 
няма мысьленьня. 
За вас надзейней 
яны намнога! 
 
Яны адданы 
свайму Заўтра 
і лепей за-пра- 
гра-ма-ва-ны!..” 
 
1995 г. 

* * * 
 
Па гарызантальнай траекторыі 
раўнамерна ды прамалінейна 
рухаўся суб’ект па тэрыторыі, 
зробленай з матэрыі надзейнай. 
 
З думкай пра жыцьцёвыя нягегласьці 
сам ступаў ён цяжка і нягегла. 
Нейкая істота на адлегласьці 
з мэталічным тупатам прабегла. 
 
Лініі штрыхоўкі вабна бліснулі – 
залатыя, быццам струны арфы. 
Ды суб’ект працягваў сваю місію, 
позірк скіраваўшы ў кропку Альфа. 
 
Сьлед свой штрыхпункцірны пакідаючы  
на прамой паміж паўпласкасьцямі, 
можа, лом, а можа, ключык гаечны 
ён сьціскаў сьвінцовымі касьцямі… 
 
Так ён шпацыруе з самай раніцы, 
рухаючы целам нетаропка. 
І засьведчыў ён сябе ў мэханіцы 
радавой матэрыяльнай кропкай. 

ЧАЛАВЕК-СЬВЕРДЗЕЛ 
 
Той, хто ў бруд утаптаны, 
хутка будзе адаптаваны 
да гэтага бруду. 
У жалезныя руды 
засьвідруецца ён, 
і пражыве ўсё жыцьцё, 
уткнуўшыся носам у каньён. 
Ён будзе, быццам бронетранспарцёр – 
сам з галавы да ног жалезны, 
нібыта новы выраб зубапратэзны, 
хоць запратэзавана ў яго душа, 
а цела пакрывае зялёная парша. 
Над ім далёкіх рэхаў караваны 
ў бутэльцы праплывуць закаркаванай. 

СОЛІ ТЛУСТЫХ КІСЛОТ 
 
Я ўтаптаў у граніт 
тое, чаго не было. 
Я вярнуў у нябыт 
тое, што з нябыту прыйшло, 
 
нібыта 

нейкі там ня ведаю хто 
гэтак загадаў мне зрабіць. 
А я  
       лепш ператварыў бы нішто  

           ў абы-што. 
Нішто – гэта тое, што лягчэй за ўсё забіць. 
 
І цяпер вось увесь у цэмэнце 
на падлогу ступіць мой кед. 
На блішчастым паркеце 
ён пакіне свой аўтапартрэт. 
 
Пад вадой,  

      што свой ход 
пхне  
         праз крыж плястмасавы  

      ў чорны круг, 
солі тлустых кіслот 
пазмываюць  

         увесь бруд з маіх рук. 

* * * 
 
Я – торфабрыкетны паўфабрыкат. 
Я брыкаюся (не бярыце мяне на пракат!), 
я кусаюся (не каціце па мне самакат!). 
Я сам сабе кот, 
я сам сабе кат. 
Я разявіў свой рот, 
каб глынуць хімікат 
(не каціце па мне самакат!). 
 
Мой шкілет – неразгаданая крыжаванка 
(неўпісаныя літары стануцца мясам). 
Мой шкілет – раскрыжаваная разгайданка. 
Бачу я краявід – 
зьледзянелы блакіт, 
закратаваны струнамі кантрабасу. 
 
Завод, 
пот, 
газ, 
калгаз… 
Трафарэтна-табурэтна-турнікетная 

сьвядомасьць мас. 

ЗЗАДУ 
 
Небясьпека. 
Аскепкі недасьпелага неба. 
Сьпёка. 
Пазалота. 
За плотам – 
злы сабака 
з лысым бокам 
брэша. 
З застрэшша 
ды з крокваў 
кроплі 
крохкімі 
кропкамі 
прызямляюцца 
й разьлятаюцца 
двукосьсямі 
па восеньскай посьцілцы. 
Я рады, 
што ўсё засталося 
ззаду. 

ГРЫМОТНАЯ САНАТА 
 
Вецер гнуў 
ствол, які гніў, 
праз багну гнаў 
пошасьць і гнеў, 
 
на струнах грыў 
санату граў 
і ў вогнішчы грэў 
кіпці багроў. 
 
Пярэсты град 
падаў на груд, 
засыпаў грот, 
пахаваў грунт, 
 
запэцкаўшы ў грым. 
Вылаяўся гром, 
каўтнуўшы сто грам. 
Прырода – наш храм. 
 
Старажытны грэк 
з-пад зямлі чуў грук: 
гэта дзёўб грак 
жоўты агурок. 
 
А пад ігрушай 
поўзаў Грыша, 
пад грукат трэшу 
шукаў згубленыя грошы. 

ДА АМЁБЫ 
 
Амёба! Ты здаесься нам пачварай 
без галавы, бяз тулава, бяз твару. 
А выгляд твой такі мікраскапічны, 
бясформенны, асымэтрычны. 
Ты ўсё ясі прасьцейшых і бактэрый. 
Ліст водарасьці – вось твой кафэтэрый. 
Жывеш ты без усякага мысьленьня, 
бяз радасьці, бяз гора, без натхненьня. 
Няма ў цябе ні думак, ні пачуцьцяў. 
Жывеш ты ў непрывабнай каламуці, 
у гразкіх ямах глеістай чашчобы... 
У чым жа сэнс жыцьця твайго, амёба? 
 
У чым бы ён ні быў, выснова будзе: 
амёбам жыць нашмат лягчэй, чым людзям. 
Аднак вось мне было б недаспадобы 
ператварыцца раптам у амёбу. 
 
14 студзеня 1995 г. 

Я І ЧАС 
 
Час ідзе. 
      Я стаю. 
Бачу мару 
          сваю. 
Па калена 
         ў вадзе 
я стаю. 
    Час ідзе. 
 
Мне абрыдла 
                стаяць. 
Трэба час 
         даганяць. 
Я дагнаў. 
        Час застыў 
і мне шлях 
           саступіў. 
 
Час стаіць. 
           Я іду. 
Не спыняю 
            хаду. 
Зорка ў небе 
     гарыць. 
Я іду. 
  Час стаіць. 
 
9 лютага 1997 г. 

АСТРАФАГІЯ 
 
Ты – мая зорка. 
Твае промні – 
бліскучыя стрэлы – 
асьвятляюць шлях да цябе 
мне, народжанаму 
ў гравітацыйным каляпсе 
паўтаратысячакілямэтрахвостых камэтаў. 
Што ж, дзякуй, дзякуй, 
твае промні – 
бліскучыя стрэлы, 
што тырчаць 
з твайго срэбнага цела. 
Я павыцягваю іх 
і складу ў свой бяздонны калчан, 
і яны ў ім патонуць, 
а ты будзеш запальваць 
жаданьне маё 
загадаць 
жаданьне тваё 
запаветнае, бо 
апошняе, бо 
ты – мая зорка, 
а я – твая чорная дзірка. 
Я зраблю цябе зьнічкай. 
Засмакчу – не заўважыш. 
Праглыну – не адчуеш. 
 
Люты 2000 г. 

МАГУТ-РАКА 
 
Працяг Нёмана – бурлівы Нямунас 
цячэ туды, дзе няма нас. 
Дзе нас няма – там жыве наш брат. 
(Па-за Нёманам – коміны, коміны хат.) 
 
Праз гоні й сады 
мы йдзем да вады, 
каб намыліць вены. 
Мы – ліцьвіны, 
а суседзі – жамойты. 
А мой ты ж 
Нёман! Твае вытокі, 
твае прытокі 
нясуць удалячынь пульсуючыя токі. 
Віруючыя сокі 
пераліваюцца снатворным бляскам. 
На небе месяц выгнуты кілбаскай, 
падсмажанай на вогнішчы  

свайго адбітку… 
 
Шкада,  
але на мапе  

Нёман –  
толькі нітка. 

ШВЫ БЛІСКАВІЦ 
 
Неба трышчыць 
па швох бліскавіц. 
Сыплецца порах 
меднай мукі. 
Вецер крычыць 
у рупар байніц 
сьцішаным ворагам 
белай ракі. 
 
Чорныя восьпіны 
купін і пнёў. 
Рэчка плюецца 
зграямі жаб. 
Носяцца млосныя 
прывіды львоў, 
грэбаюць сьмецьце 
фантомамі лап. 
 
Месяц пахілы 
нырнуў у смалу. 
Льецца на дол 
серабрыстая гніль. 
Піламі крылаў 
рэжуць імглу 
сіні арол 
і зялёны матыль. 
 
Цемру шкрабе 
паламаны вятрак. 
Лысы пярун 
барабахнуў і знік. 
Зьеў сам сябе 
валасаты чарвяк. 
Едзе ў нару 
паласаты цягнік. 

* * * 
 
Ружовыя смаўжы 
паўзуць сьцяжынкаю рудой 
іржы 
размытай бэзавай вадой 
ашмоцьце 
асядае на твары 
сталявара 
застыглага ў шамоце 

* * * 
 
Я – звышманумэнтальны, 
і больш такіх няма. 
Са мною ўсё нармальна, 
са мною ўсё нарма... 
 
Усё навокал гадка, 
а мне да ліхтара. 
Са мною ўсё ў парадку, 
са мною ўсё ў пара... 
 
Калі б уся плянэта 
была ўнутры мяне, 
то зь ёй было б ня гэтак, 
а так, як ува мне. 
 
І каб мяне далёка 
паслала КДБ, 
усё, што ёсьць навокал, 
я засмакчу ў сябе. 
 
3 лістапада 2001 г. 

КАСЬМІЧНЫ ТАПЕЛЕЦ 
 
На аўтапілоце 
я ў космас пэдалі кручу. 
А можа, я не лячу, 
а патанаю ў балоце? 
 
Неба ў імгле засынае, 
зарослае сон-травой. 
Значыцца, я патанаю 
ўніз галавой. 
 
Нехта спрабуе выцягнуць, 
ды позна мяне ратаваць. 
Было ў мяне шэсьць жыцьцяў, 
цяпер засталося пяць. 
 
5 лістапада 2001 г. 

НЯ ТОЛЬКІ 
 
Наш час – 
ня толькі наш 
і ня толькі час. 
Мы жывем 
ня толькі ў ім 
і ня толькі жывем. 
Наш сьвет – 
ня толькі наш 
і ня толькі свет. 
Мы ёсьць, 
і ня толькі мы, 
і ня толькі ёсьць, 
а... 

ДОМ БЫЦЬЦЯ 
 
Родны дом 
месца куды нельга спазьніцца 
але куды заўсёды прагнеш патрапіць 
 
А калі ён згарыць 
не – ён ня зьнішчыцца 
ён вырасьце да касьмічных памераў 
бо домам табе стане 
Сусьвет 
 
Так што блукай па сьвеце 
колькі хочаш  
ператвары яго ўвесь 
у родны дом 
і жыві не сумуй 
 
Ліпень 1999 г. 

ЗАМІНІРАВАНЫ ЭСКАЛЯТАР 
 
Аскомістая вадзіца 
з рэзкім пахам жалеза 
прыглушана дзынькае  
аб берагі мармуровыя. 
 
Браніраваны бардзюр 
захінае рагатым хрыбтом 
электрычныя пасмы 
слупа чвартаванага. 
 
Сутыкнутыя лбамі гмахі 
пазіраюць адзін адному 
ў твар і зь дзікім рогатам 
высалопліваюць языкі 
патузаных ветрам штораў. 
 
Я стаю-слупянею, 
праколаты промнямі, 
прыкуты кроплямі 
да папяровай каракаціцы, 
падобнай да Антарктыды 
падчас снегавіхрарвальнага 
землятрусу. 
 
 
 



 
60 

ХРАМ ПАДВОДНАГА СОНЦА 
 
Мы – агрызкі на Дрэве Вечнасьці. 
Што вырасьце з нас, калі мы 
паспадаем долу з хісткіх галінаў? 
Што адбудзецца, калі мы пусьцім 
карэньне ўнутр саміх сябе? 
 
Напэўна, бясконцасьць 
злучыцца з беспачатковасьцю, 
напэўна, мы пераступім 
праз потны труп гэтай сапселай 
цывілізацыі. 
 
Я ведаю: 
кожнага, хто перажыве 
ўласную бесьсьмяротнасьць, 
чакае ўсенародная амнэзія. 
 
У Храме Падводнага Сонца 
хвіліна маўчаньня 
доўжыцца тысячу год. 
 
Настане час збіраць камяні 
й пустыя бутэлькі. 
 
Мы збудуем новую антычнасьць, 
але яна апынецца аптычным падманам. 

МЭДАТАЦЫЯ ЎЯЎЛЕНЬНЯ 
 
Гэтага не было й быць не магло 
абвалоквае абалонку пажоўклага шкла 
шакалядная цемра фэрма калгасная 
ясная зорачка горачка нізкая 
паблісквае месяц лесьвіц каменных 
прыступкі кубкі й кубачкі кавы 
ласкава ліюцца ў раты 
краты рыюцца мыюцца 
нехта на мыліцах сунецца мыліцца 
голіца соляцца ў слоіку слонікі конікі 
зайчыкі гномікі штонікі сушацца 
глушацца людзі ў чарзе качарзе  
паўзе паўзэбры па зерне мізэрнае 
зірне ды ня ўгледзіць 
не 

МЭДЫТАЦЫЯ ВОЛЬНАСЬЦІ 
 
Маналіт Манумэнт Фрагмэнт 
навакольнага асяродзьдзя 
народзіць вольнага чалавека ўва мне 
на дне рыба неба 
сонца – ейнае вока 
ляжыць на баку 
далёка 
рыба хоча ў раку 
рака хоча рыбу 
падвешаную на дыбу вуды 
веды вады віды збоку і зьлева 
залева размывае чырвоны фасад 
тут быў горад-сад 
чатыры гады таму 
назад 
і наперад бегаюць пацукі па палубе на карму 
і ў трум тлум 
струн трэн трэлі труб ля трун труп на трап 
трэк трэск трэш трошкі рэшткі рожкі ножкі 
норкі ныркі дзіркі чорныя зорныя  
воданапорныя вежы 
ежы просяць галосяць 
зносяць галовы ці толькі паловы  
іх ёлупы-псіхі адзін аднаму 
і другому і трэцяму 
дзецьмі парод вульканічных 
завуцца яны 
зялёнага лесу сьцяны 
мур 
іхні дур хавае 
ад нас 
са дна 
андатраў  
атрад 
рады выпаўзьці вонкі на свет 
запавет 
вісіць па-над намі 
скручанымі дыванамі 
скурчанымі скуранымі штанамі 
цунамі змывае 
ўсё на сваім шляху 



 
63 

далей ад граху 
ідзі на неба глядзі 
сядзі 
між бярозак елак і туй 
мэдытуй мэдытуй мэдытуй 
мэдытуй 

МЭДЫТАЦЫЯ ІМКНЕНЬНЯ 
 
Мікрараёны рэгіёны легіёны 
нас мільёны нас мільярд 
загартаваны авангард 
шматтонны шпіёны ня мы 
зімы не баімся б’емся ліемся 
фантанам фантомам фантастыка  
свастыка ў ката на касцы 
трасца трасемся нясемся 
семдзесят год запар 
шар зямны пад нагамі дрыжыць 
жыць! жыць! жыць! 
хочацца надта вата 
з вушэй выпадае гадаем 
на картах жартаў 
не разумеем сеем жнем 
і зьядаем здаем справаздачы 
нястача ўсё роўна мучыць 
агучыць бездань 
можна толькі падаючы туды 
ды 
подыхам раньняга параненага  
золку 
іголку ў стозе сена шукаць 
вераб’ю па калена палена 
наша мара лепшымі стаць 

* * * 
 
Пад нагамі зубрабізона 
расплываецца  

           геапатагенная зона. 
Па лужынах,  

зь якіх высоўваюцца ракі, 
скачуць плямы колеру хакі. 
 
Скамянелы апоўзень бязглузьдзіцы 
нахабна грувасьціцца над рацыянальным  

пластом. 
У вантробах вантуз валтузіцца. 
Сьвядомасьць сплывае,  

боўтаючы хвастом. 
 
Скразьняк залятае, спраўляючы трызну. 
Пакой напаўняецца фіялетавым ідыятызмам. 

ТРАНСФІЛІПУПЦЫЯ 
 
Не, 
мяне 
не міне 
фільтраваньне – 
выпрабаваньне 
ў порыстай мэмбране. 
Фільтар кляпан адамкне, 
і праглыне труба мяне. 
Вакуумнай безданьню дыхне 
чорных лябірынтаў заклінаньне. 
Пушчуся ў рэактыўнае блуканьне 
па зманлівых камунікацый крывізьне. 
У жалезна-нікелева-меднай баразьне 
распачнецца бурбалак зялёных клекатаньне. 

Лазэрны прамень туды зьнянацку зазірне. 
Глухая цемра растварыцца ў жаўцізьне. 

І зьявіцца такое ж адчуваньне, 
як калі пачуеш скавытаньне 
ў наглуха зачыненай труне. 
Мяне падводны ціск сагне. 

Праглыне труба мяне. 
У цёмнай мэмбране 

выпрабаваньне – 
фільтраваньне 

ці міне 
мяне? 

Не. 
 
     1995 

АЎТАТАЎТАЛЁГІЯ 
 
Я не ўяўляю сабе 
сябе 
не ў сабе. 
Я ў сабе 
сам па сабе – 
і гэта само сабой. 
А калі я ўяўлю сабе 
сябе 
не ў сабе, 
я скажу сам сабе 
пра сябе: 
“Ну нішто ж сабе!” 
 
Лепш быць самім сабой 
і ў сабе, і па-за сабой! 

ТЭХНАВЕРШ 
 
Маё натхненьне – 
мой акумулятар. 
Маё сумненьне – 
мой амартызатар. 
Маё трываньне – 
мой стабілізатар. 
Маё спазнаньне – 
мой ілюмінатар, 
а мой настрой – 
надзейны  

індыкатар. 
 

А я ня трактар. 
   Я не экскаватар. 
А я ня катэр. 
   Я не эскалятар. 
А я – 
           аматар 
невядомых  

каардынатаў. 
 
1995 

ЛЯЖАЎ 
 
Апалітычны апатычны тып 
ляжаў упоперак алеі ліп, 
валяўся брудны блудны сын 
лясоў, палёў і чарназёмнай паласы. 
Прысохла да плячэй гара. 
Зямлісты чалавек ляжаў і мроіў пра 
дынамічны дэманічны дэмантаж, 
бязьдзеяння свайго працягваючы стаж. 
Ляжаў засушаны рэлікт, 
з грамадзтвам не ўступаючы ў канфлікт, 
не ўступаючы з грамадзтвам у кантакт, 
не зьдзяйсьняючы з грамадзтвам акт. 
Бо для грамадства ён ня ліпа і ня дуб, 
ня Сьфінкс, не Мінатаўр і не Муму. 
 
Не, шар зямны перакаваць у куб 
наканавана не яму. 

sANCTUS dOMINUS 
 
Зь неба валіўся,  

валіўся,  
валіўся 

бОГ,  
якому ніхто не маліўся. 
 
Млявенькім дожджыкам  

ліўся,  
ліўся 

бОГ,  
якому ніхто не маліўся. 
 
Долу хіліўся,  

            хіліўся,  
хіліўся 

бОГ,  
якому ніхто не маліўся. 
 
Толькі паклон яму біў пакрысе  
Бог,  
якому маліліся ўсе. 

ДЭМАНТАЖ 
 
Панадкантрольная вышыня 
тэрмаскапічных прыступкаў 
нацягваецца хрызалітавай абалонкай 
над ёдаформавай сажалкай 
у кратэры закалыханага землятрусам 
вулькану. 
Зграя перапалоханых сокавыціскалак 
з усхваляваным сьвістам разьляцелася 
і пасела на галінах газаправодных дрэў. 
Мантажнік расплюшчыў вочы 
і пабачыў сваё правае вуха. 

* * * 
 
семікутныя танклявыя лісты 
пракалыханыя наскрозь 
прапітаныя заквасаванай салетрай 
разьедзеныя мыш’яком 
падрапаныя пазногцямі вятроў 
асыпаюцца 
на жоўты цэлюлёідны дах 

БЫЛОЕ 
 
Пакрылася былое 
імглою, 
сьцякло смалою 
па ствале яліны, 
прайшло пілою 
па стале даліны, 
прабіла шлях страле 
ды загубілася, 
накрытае гарэлым блінам. 

СТРЫНОЖЫК 
 
стрыножаны вожык 
жаваў аблачынку 
бо відаць мабыць можа 
была малінавая там начынка 
 
стрыножаны вожык 
стрыжаны рыжы важак 
насунуў варожа 
вывернуты пінжак 

* * * 
 
Я паеду ў Антарктыду – 
пабудую піраміду 
кшталту Белай Вежы – 
хай ведае мяне замежжа! 
Потым забяруся 
на вяршыню піраміды, 
каб пабачыць краявіды 
новай Беларусі. 

МЛОСКВІТ 
 
Эліпсакрылоідны  
дэльтапляназаўр 
над закурганеласьцю 
зафлюгераваў 
над зудлівым млосквітам 
міргных зіхмянёў 
сынхрафазатроніцца 
зьнічны блукацень 
 
паміж плюхахвалямі 
грукапырскаціць 
газаплыназёмісты 
квантаплазмасьцёк 
у радарна-роварнай 
віравальні зор 
квалымяна вогніцца 
антызабыцьцё 

АНТЫФРЫЗ 
 
Канкрэтыку трымаючы ў сакрэце, 
гарэзьліва сагрэем гэты сьвет 
агнём бестытунёвых цыгарэт. 
Трамвайнасьць заквітнее безьбілецьцем. 
 
Журбою руж спавітыя, мы рушым 
туды, дзе не надыдзе чорны дзень. 
Нас джаліць летуценны авадзень. 
Ня мора па калена нам, а суша. 
 
Абмытыя сьлязамі антыфрызу, 
сыстэмы нашыя пакінуць шыхт, 
калі нас размалюе тлусты шрыфт 
расколінаў разьбітага сэрвізу. 
 
Карысны выкіпень тугіх эрытрацытаў 
нас гейзэрнаю лавай апячэ. 
Мы крышталічным рэчывам сьцячэм 
пад чорныя абцасы антрацыту. 
 
Ужо для дзірак месца не існуе, 
каб іх прабіў кампостэр у мазгах. 
За тых, хто носіць німбы на рагах, 
давайце вып’ем вадкасьць тармазную! 

ЗЫМБІЗА З БАМБАБВЭ 
 
   Зьмітру Вішнёву 
 
Бамбізу з Зымбабвэ  
вязу на Вэзувій, 
вязу зімаваць, 
замарозіць вязу зваяванага. 
 
Вязу, вязу зьвязанага. 
Вязу, вязу вялізнага. 
Зяпа заткнутая зьвязкам бялізны, 
а то яшчэ выпадкова разявіцца. 
 
Вязу самазванца. 
Вязу самазваламі. 
Вязу, а сам – зь віламі. 
Зь вільготнымі звонкімі віламі выламаў 
вузкія зьвіліны вуліц, 
пазамазваныя вазэлінам зялёным. 
 
І зараз пад золкім золкам 
мярзотнай зьмяёю паўзу – 
і вязу 
бамбізу з Зымбабвэ. 
 
Вязу – і аблізваю пыл 
з зубоў бэнзапіл. 

ЧОРНЫ КВАДРАТ МАЛЕВІЧА 
 
Аб сьцяну з усяго размаху 
чалавек галавою біўся 
ажно пот ускіпелы клубіўся 
ад душэўнага хваляваньня 
 
Ён хацеў зраўняць са сьцяною 
ўсе акругласьці галавы сваёй 
проста вельмі-вельмі хацеў ён 
зрабіцца Чорным Квадратам 
Малевіча 
 
Ён 
ня бачыў як ззаду 
людзі ў белых халатах 
скокалі ад захапленьня 
што доўга шукалі вар’ята 
і вось нарэшце знайшлі 
Яму не патрэбна неба 
і не патрэбна зямля 
Вось што робіць зь людзямі 
мастацтва авангардовае! 

ЭЙФАРЫЯ 
 
Часам сон здаецца явай, 
часам сном здаюся я. 
Чуйце, сёньня будзе баль! 
Чуйце, сёньня буду бля! 
 

Брэхам рэжа небастрэхі 
рэха смеху над ракой, 
і спалоханы спакой 
да даліны не даехаў. 
 

Зрок зараза разразае, 
невычэрпнасьць гоніць прэч. 
У сінечы нечы меч. 
Па лязе сляза спаўзае. 
 

Тры цагліны з белай гліны 
выцеклі з аэрастата 
і плывуць цельпукавата 
па-над лініяй даліны. 
 

Ахізаю хізым хізам. 
Ашызаю шызым шызам. 
Я залез на вербалоз. 
Я спаўзаю верханізам. 
 

Загадалі гады катам  
крыць гарматным матам атам. 
Я і дупе рады дам. 
Я іду перадазадам. 
 

Дробязь – дровы з дрэнных дрэваў. 
Сьмецьце смутку – сьмелых сьпевы. 
Ліха мне да ліхтара. 
Правалюся правалева. 
 

Я бязмэтна вычвараўся 
ў самагубным звышзлачынстве. 
У дваістым трыадзінстве 
пяць разоў я чвартаваўся. 
 

Чуйце, сёньня будзе баль! 
Чуйце, сёньня буду бля! 
 

Люты 1998 г. 

САНДЗЕНЬ 
 
Мы 
мылі 
неба 
самі 
сваімі рукамі 
удзень цёрлі на пральнай дошцы 
кавалкам духмянага мыла 
ажно да дзірак 
(азонавых) 
самі 
сваімі рукамі 
драілі неба 
ноччу паласкалі 
ў растворы эфэктыўнага  

зорнага парашку 
потым павесілі над зямлёю 
сушыцца 
 
А можна ж было 
ўзяць яго 
скамечыць 
ды запхаць у пральную машыну 
замежнай вытворчасьці! 

АЎТОБУС 
 
хлопчыкі направа 
дзяўчаткі налева 
доўгачаканы прыпынак 
пасярэдзіне духмянай вясны 
аўтобус 
застаўся стаяць на дарозе 
яму ня трэба ні лева ні права 
руль рухавік ды чатыры колы 
не зьяўляюцца прыкметамі полу 
ён такі беспрыкметны 
але завязе ў куток запаветны 
аўтобус аўтобус 
аўтобубубубубубубубубус 
 
ён закліканы 
сабраць унутры ўсіх разам 
а вонкі 
з трубы выпускае газы 
яны не малітва 
але таксама імкнуцца да неба 
хлопчыкі направа 
дзяўчаткі налева 

* * * 
 
Мікрапрастора ў мікрасфэры 
свае нам адчыняе дзьверы. 
Мы ў тыя дзверы зазіраем – 
і бачым чырвань небакраю, 
які набок перакуліўся 
і ў жоўтым тумане заліўся 
фармальдэгіднаю сьлязою, 
што стала зорнаю расою 
ў траве закінутага лета 
ў мікракутках мікрасусьвету. 
 
Мы ўсе жывём пад мікраскопам, 
клапа прымаем за цыклёпа, 
а як захочацца варэньня – 
дык лезем зноў у вымярэньне, 
дзе мы дагэтуль прападалі, 
і прагна цісьнем на пэдалі. 

ВАЛЬФРАМ, ЗАКІПАЙ! 
 
Жоўта-сіні паралелаграм 
у ружова-чорную палоску. 
Кропля эўкаліптавага воску 
не зайздросьціць спаленым марам. 
 
На крутых сьпіралях ДНК – 
нерасшыфраваныя штрыхкоды. 
Павуціньне тонкіх электродаў – 
мікрасхемы ў крылцах матылька. 
 
Ускіпелы булькае вальфрам, 
сьціснуты між вогненных фалянгаў. 
І зьнікае ў трубках аквалянгу 
маскарад паўзучых галяграм. 

* * * 
 
Дзень скончыўся, 
скурчыўшыся пад батарэяй, 
падціснуўшы шлянгаваты хвост. 
Сонечныя промні зьязджаюць на лыжах 
па непаўторных рэльефах нашых твараў. 
Праглынуўшы зялёнае рэха ракі, 
пахіснуўшыся, аблізнуся 
ў дыямэтральнай супрацьлегласьці  
антыдумак. 
Вецер дыхае пер’ем 
гусей, якія пасьвяцца 
на більярдным полі. 
Вялізнае базальтавае крэсла 
за недабудаваным плотам 
прымае да сябе чарговага пацыента. 

ЭРА ЕРАСІ 
 
Мы патанаем  
з табой на беразе. 
Мы лунаем  
уверсе ў верасе. 
Мы абвяшчаем  
Эру Ерасі. 
Мы адшукаем  
веру ў Эрасе. 
 
Мы адчыняем  
дзьверы ў сфэры ўсе, 
мы пралятаем  
праз бар’еры ўсе. 
Мы размываем  
рэшткі шэрасьці. 
Мы абвяшчаем  
Эру Ерасі. 
 
Мы абвяшчаем  
Эру Ерасі, 
мы абвяшчаем  
Эру Ерасі. 

ГІМНЫ ВЯСЬНЕ 
 
Гімны вясьне 
нараджаюцца ў сьне. 
Ноччу ў акне 
расквітнеў гладыёлус. 
Гімны вясьне 
ўвасабляюцца ў голас. 
Гімны вясьне 
запаўзаюць у слых. 
Слухай жа іх! 
 
Гімны вясьне расплываюцца гучна. 
Гімны вясьне застыгаюць сургучна. 
Гімны вясьне рассыпаюцца звонам 
і напаўняюць паветра азонам. 
Стрэліць агнём пацалунак лясны – 
вусны вясны! 
 
Файна катацца на зорным слане! 
Файна па небе ляцець у абдымку! 
Гімны вясьне  
нараджаюцца ў сьне. 
Гімны вясьне  
ствараюцца ўзімку. 

ВОДАР ПОЎНІ 
 
Я шукаў плянэту Х 
Я лавіў птушку Фэнікс 
Я люляў ідэю фікс 
Я трымаў у далоні онікс 
 
Я сядзеў 
зьвесіўшы ногі ў тартар 
Я глядзеў 
на пурпуровы мармур 
 
О  
водар поўні 
ветрасьвет нябесных мрой 
О  
водар поўні 
сонцапозірк ясны твой 
 
там 
мур 
маіх  
мар  
 
там  
дар 
тваіх 
чар 
 
ТАМ 
пульсуе вальс 
вальсуе транс 
трансуе пульс  

* * * 
 
Непадкантрольнае 
непадуладнае 
аэразольнае 
безбарыкаднае 
лунала над пенным полымем 
сіне-зялёных аблокаў 
зраблю пару крокаў 
у паветра над белым полем 
дыск далягляду 
перакулю на адваротны бок 
зраблю яшчэ крок 
па алеі ружовага саду 
да цябе 

УДЫХНІ МЯНЕ 
 
О, як гэта цудоўна – 
вось проста так узяць 
ды стаць 
газападобным, 
празрыстым воблачкам 
узьвіцца над зямлёй 
і быць у момант удыхнутым 
табой, 
Каханая! 
 
І ты мяне адчуеш кожнай клеткай, 
як кветка  
адчувае сонца промні, 
і вогненныя кроплі 
расы гаюча-сьвежай, 
і вецер калыхальны, 
які плыве ў бязьмежжа!.. 
 
Вось толькі рот пасьпей закрыць 
своечасова, 
каб выпадкова не ўдыхнуць 
яшчэ кагосьці! 

РАССТРАЛЯЙ МЯНЕ 
 
расстраляй мяне 
сваім пяшчотным позіркам 
я ведаю: у цябе атрымаецца 
ты заўсёды рабіла гэта трапна 
заўсёды напавал 
дык давай зараджай 
страляй 
можна разрыўнымі 
я пайду з радасьцю 
насустрач тваім стрэлам 
а калі дайду 
закрыю амбразуры тваіх вачэй 
сваімі вуснамі 
дабівай… 

* * * 
 
у кожным атаме хлёру 
          не хапае часьцінкі цябе 
у кожным атаме натрыю 
          не хапае часьцінкі мяне 
                  інакш 
соль напэўна была б салодкай 

* * * 
 
З табою 
ўдваіх 
нас болей, 
чым ІХ. 

* * * 
 
Я напампаваны фосфарнай фарбаю 
яна пульсуе ў маіх судзінах 
яна прасьвечвае мяне наскрозь 
шугае з мяне салатавымі маланкамі 
Па мне расьцякаецца араматызатар ксылітавы 
я таксама расьцякаюся 
мае рэбры ператвараюцца ў ксыляфон 
для вандроўных прывідаў 
Вочы наліваюцца рубінавымі капсуламі 
успыхваюць 
згараюць 
пакінуўшы распаленыя вугельчыкі 
Рукі раскідаюцца скрыдламі дэльтапляна 
Ногі губляюць адчуваньне зямной паверхні 
я гайдаюся на тонкіх струменьчыках паветра 
і забываю што існую 

НЕ-А 
 
нэаклясыцызм 
нэадарвінізм 
нэаплятанізм 
нэарэалізм 
 
не-а 
не аблазіш 
не акрэсьліш 
не абдымеш 
      гэты 
неаспрэчны 
неахопны 
неацэнны 
неапісальны 
       свет 

* * * 
 
На цьвіку вісяць 
брудныя штаны, 
нібы ржавая дубальтоўка. 
Заўтра прыйдзе паляўнічы 
і зарадзіць у яе 
свае патроны-ногі, 
бразнуўшы затворам папругі. 

* * * 
 
Раззлаваная залевамі рака 
бегла, быццам лайка, спушчаная з павадка. 
Зазямляючыся, акуналася ў паводку  
сполахаў празрыстых абарваная праводка. 
Цень дуба па раскрышаных кавалках месяца 
караскаўся на неба, каб на прамяністым сьвердзеле                                         
                                                                              павесіцца,  
пакуль ня лопнула апошняя струна  
на чорным кантрабасе Перуна. 

* * * 
 
Не знаходжу сабе месца 
не знаходжу на небе месяца 
нават навобмацак 
не знаходжу на твары вачэй 
заходжу праз хмары ў ручай 
у мяне на сьпіне рубільнік 
не выключай 
я пакрочу далей 
шукаць сабе месца на месяцы 

МОКРЫ МОХ 
 
Мокры-мокры мох ля ног маіх, 
мокры-мокры мох. 
Волкі зьвяў вянок ля ног маіх, 
волкі зьвяў вянок. 
 
Мокры-мокры нос мой ад россыпаў 
мройных-мройных рос. 
Мокры-мокры нос мой ад росквітаў 
ройных-ройных кроз. 
 
Зоркі-зоркі зырка моргаюць 
вонкі з вокнаў мар. 
Звонка-звонка зёлкі шоргаюць 
з горкі ў горкі вар. 
 
Дух надоўга лёг над догмамі, 
дух надоўга лёг. 
Мокры мох прысох да ног маіх, 
мокры мох прысох... 

* * * 
 
Калі дорыць кругагляд 
краявід, 
не імкніся адшукаць 
калідор. 
Не падорыць калідор  
калярыт, 
не спатоліць апэтыт 
мухамор. 
Не вынось ты над сабой  
прыгавор, 
не пасьпеўшы праляцець 
наўскапыт. 
Калі дорыць каляндар  
калідор – 
азірніся – і пабач 
краявід! 

ВЯЛІКАЕ ЛЮСТРА 
 
вялікае люстра стаяла 
пасярод залі 
і стаіць зараз 
яно нікуды не прапала 
 
у люстры 
толькі сьпераду 
бачым мы сябе 
 
а што калі ззаду 
паспрабаваць  
паглядзець 
 
зрабі  
крок наперад 
і паварот на 180о 

 
у запыленую фанэру 
ткнецца 
нос 
 
 
 



 
102 

ЦЫВІЛІЗАЦЫЯ ВЫЙШЛА СА СТРОЮ 
 
Папярэдзьце сваіх родных і блізкіх 
аб небясьпецы знаходжаньня ў месцах  
    водных і сьлізкіх. 
Папярэдзьце сваякоў і сяброў, 
каб не патрапілі ў зубы ваўкоў і баброў. 
 
Кожны з вас адчуць сябе здолее  
    дробным клапом 
у балоце, дзе спрэс пераблытана права і лева. 
У спаборніцтве ў хуткасьці росту  
                    паміж дрэвам і гранёным слупом 
пераможа, напэўна, дрэва. 
 
А ў ціхім закутку дрымучай пушчы 
жыве мядзьведзь – 
бухматы сатрасальнік тлушчу. 
Два собалі, 
што не без вусоў былі, 
павысоўвалі  
пярэстыя пысы 
і глядзяць на сырнае зорнае неба 
праз разлапістыя катэты й бісэктрысы. 
 
А побач дзікі цёмны чалавек пячорны чорны 
сьпіць, засунуўшы ў пашчу руку валасатую. 
Ён бачыць квяцістыя мроі 
аб састарэласьці цывілізацыі. 
 
Сапраўды, яна выйшла са строю... 

* * * 
 
Аблокі храбусьцяць 
ламаючыся пад нагамі 
ступай асьцярожней 
сонца яшчэ высока 
мой компас паказвае шлях 
пільна ўзірайся 
не праваліся 
ў сьлед ад уласнага кроку 
Галоўнае – не спыняцца 
аблокі хутка растануць 
ступіць 
ня будзе куды 
патонем у бездані 
разам 
а покуль ідзі 
і адлічвай 
расколіны  
пад 
нагамі 
яны чорныя 
яны за намі 
паўзуць 
расстаўляючы пасткі 
я захрасаю 
на часткі 
хутка рассыплецца цела 
рука адвалілася 
нага адляцела 
вачам 
анічога ня бачна 
калі 
храбусьцяць 
аблокі 
так смачна 
 
28 лістапада 1998 г. 

НІРВАНА 
 
Я спазнаў усё на сьвеце 
ў паяднаньні з абсалютам, 
у разорах паднябесься 
я насіўся самалётам. 
 
Я кружляў ракетаплянна 
паралельна далягляду, 
не выходзіў я зь нірваны, 
калыханы прахалодай. 
 
Я злучыўся з абсалютам 
у гармоніі суцэльнай, 
і цяпер мне ўсё на сьвеце 
абсалютна паралельна. 

ЗЬМЕСТ 
 
 
 

Кувалдамэтрычная фундамэнталь  
Горны тэхнапэйзаж  
Пра Карлсанаў  
“Сакавітае сакавіцкае сонца...” 
“Трыбуна – века вока велатрэка...”  
Кропля вады  
Першы сьнег робім самі   
“Узьняўшыся духам над пухам і прахам...”  
Матэматычная мясакрутка  
Тайна тайнаў  
“Я лётаю неўтаймаваным вясёлым полтэргайстам...”  
Магнэтызм  
Humus  
Вясновы вецер  
Усепранізьлівая ілюмінацыя над галавакружнай 
бэтонамяшалкай   
Пуп неба  
“Я слухаў музыку...” 
“Як захачу – у іншы бок…”  
Трамвай 
У чаканьні амністыі  
На пераезьдзе  
Карэктар Сьнег  
Лыжня заве!  
Восеньскі кактэйль  
Лысыя чарапы талерак 
Ледзяная сківіца 
Мінулае пад асфальтам 
“Над дуплавокім шрубаствольлем...”  
Выспа  
Плюмбікон 
“Падае мячык нязлоўлены...”  
Водаправод 
Напільнікі  
Літры літар  
“Скачу з сачком…”  
“Ты сьцякла…”  

 “Я сяду за Пульт Кіраваньня Галяктыкай...” 
Плямы   
Мы – не такія…  
 “Па гарызантальнай траекторыі…”  
Чалавек-сьвердзел 
Солі тлустых кіслот  
“Я – торфабрыкетны паўфабрыкат…”  
Ззаду  
Грымотная саната  
Да амёбы 
Я і час 
Астрафагія 
Магут-рака  
Швы бліскавіц 
“Ружовыя смаўжы...” 
“Я – звышманумэнтальны...” 
Касьмічны тапелец 
Ня толькі 
Дом быцьця 
Замініраваны эскалятар  
Храм Падводнага Сонца 
Мэдытацыя ўяўленьня  
Мэдытацыя вольнасьці  
Мэдытацыя імкненьня  
“Пад нагамі зубрабізона…”  
Трансфіліпупцыя 
Аўтатаўталёгія  
Тэхнаверш  
Ляжаў  
sANCTUS dOMINUS 
Дэмантаж 
“семікутныя пажоўклыя лісты…” 
Былое 
Стрыножык 
“Я паеду ў Антарктыду...” 
Млосквіт  
Антыфрыз  
Зымбіза з Бамбабвэ  
Чорны квадрат Малевіча 
Эйфарыя 
Сандзень  
Аўтобус  
“Мікрапрастора ў мікрасфэры…”  

Вальфрам, закіпай!  
“Дзень скончыўся...” 
Эра Ерасі  
Гімны вясьне  
Водар поўні  
“непадкантрольнае…”  
Удыхні мяне  
Расстраляй мяне  
“у кожным атаме хлёру...”  
“З табою...” 
“Я напампаваны фосфарнай фарбаю…”  
Не-а  
“На цьвіку вісяць...” 
“Раззлаваная залевамі рака…”  
“Не знаходжу сабе месца…”  
Мокры мох 
“Калі дорыць кругагляд…”  
Вялікае люстра 
Цывілізацыя выйшла са строю 
“Аблокі храбусьцяць...” 
Нірвана  
 

 


